Awdurdod Parc Cenedlaethol Bannau Brycheiniog

Crynodeb Gweithredol Strategaeth Feicio, Hydref 2001

1.
Cyflwyniad


Cefndir

1.1
Cynhyrchwyd y strategaeth hon o’r Drafft gwreiddiol a baratowyd gan Allot Transportation (mewn cysylltiad â Les Lumsdon) ym mis Gorffennaf 1999.  Mae wedi’i diweddaru i adlewyrchu datblygiadau newydd fel:

· cyhoeddi Cynlluniau Cludiant Lleol (LTPs);

· cyhoeddi Strategaeth Bwrdd Croeso Cymru “Newid Gêr” a’r Rhaglen Datblygu Cynnyrch ddilynol;

· rhan o Ddeddf Hawliau Tramwy a Mynediad i Gefn Gwlad, 2000;

· datblygiad rhwydwaith Bws y Bannau;

· sefydlu Ymddiriedolaeth y Bannau.

1.2 Mae sylwadau ar y strategaeth ddrafft wedi’u hymgorffori a chynhaliwyd cyfres arall o ymgynghori.  Y strategaeth derfynol hon yw canlyniad y broses hon.

Gweledigaeth

1.3
Y weledigaeth yw y bydd Parc Cenedlaethol Bannau Brycheiniog yn cael ei adnabod fel lle croesawgar a deniadol y gall ymwelwyr a thrigolion feicio’n ddiogel er dibenion hamdden cymdeithasol, defnyddiol ac achlysurol yng nghanol golygfeydd ysblennydd.

1.4
Gall hyrwyddo twristiaeth beicio a darparu gwell llwybrau a chyfleusterau beicio newid patrwm gweithgareddau ymwelwyr yn y ffyrdd canlynol:

· cynnydd yn nifer yr ymwelwyr trwy well cyfleusterau twristiaeth sy’n briodol i’r dirwedd naturiol ac sy’n cynyddu apêl y Parc i’r farchnad ymwelwyr;

· cynnydd mewn gwyliau arhosiad byr ac arhosiad hir trwy gynnwys beicio fel gweithgaredd;

· cynyddu gwariant ymwelwyr ar lety, lluniaeth a llogi beiciau;

· gwell cysylltiadau bws a thrên i’r ardal ac o fewn yr ardal (mae mynediad i feiciau at wasanaethau y tu allan i amseroedd prysur yn cynorthwyo i gynnal gwasanaethau lleol);

· sefydlogi neu ostwng nifer y teithiau ceir i’r Parc ac o fewn y Parc wrth i lwybrau beicio diogel gael eu sefydlu.

1.5
Mae’r strategaeth yn amlinellu’r farchnad a’r seilwaith presennol ac yn ymchwilio i ffyrdd o ddatblygu’r farchnad feicio i gynyddu nifer y beicwyr hamdden a’r arian y maent yn ei gyfrannu at yr economi lleol.  Elfen eilaidd y strategaeth yw datblygu beicio fel ffurf o gludiant o fewn yr ardal, yn unol ag amcanion y Cynllun Cludiant Cenedlaethol sydd â’r nod o dreblu’r defnydd o feicio erbyn 2012.

1.6
Bydd y strategaeth yn gweithredu’r prosiectau canlynol:

· datblygu cynhyrchion twristiaeth beicio ar gyfer pedair rhan allweddol o’r farchnad: beicwyr teulu, beicwyr gwyliau pecyn arhosiad byr, teithwyr beicio a beicwyr mynydd;

· hyrwyddo adfywiad economaidd trwy wella cysylltiadau rhwng gweithgareddau beicio a busnesau lleol mewn nifer o drefi a phentrefi yn agos at y Parc ac ynddo;

· rhwydwaith cynhwysfawr o lwybrau cenedlaethol, rhanbarthol a lleol a fydd yn cael eu targedu at y pedair rhan allweddol o’r farchnad;

· gwell cyhoeddusrwydd a gwybodaeth gan gynnwys defnydd ehangach o’r rhyngrwyd;

· datblygu cyfleusterau ategol fel mannau parcio beiciau, llogi beiciau ac atgyweirio beiciau/gwasanaethau achub;

· integreiddio beicio a chludiant cyhoeddus yn well trwy brosiectau arloesol fel Bws Beic y Bannau;

· sefydlu trefniadau cynnal a monitro digonol.

2.0
MATERION A NODAU


Materion

2.1
Mae materion a drafodir yn y Strategaeth hon yn cynnwys:

· Patrymau Teithio Presennol:  Bydd annog beicio, cerdded a defnyddio cludiant cyhoeddus yn cynorthwyo i sefydlogi teithiau ymwelwyr mewn ceir a gostwng tagfeydd trafnidiaeth yn y tymor hirach tra’n adfywio’r economi lleol ar yr un pryd.

· Byw’n Iach:  Mae gan nifer o’r ardaloedd sy’n agos i’r Parc Cenedlaethol hanes eithaf gwael o ran iechyd personol (yn arbennig clefyd y galon, gordewdra, clefyd siwgr, cancr a iechyd meddwl gwael).  Gall nifer o’r materion hyn gael eu trin yn rhannol trwy gynyddu lefelau ymarfer corff.

· Materion Economaidd:  Mae twristiaeth yn awr yn ddiwydiant pwysig yn y Parc Cenedlaethol.  Gall twristiaeth feicio gynnal amrywiaeth eang o fusnesau:

· llety (a chyflenwyr);

· siopau (yn arbennig siopau sy’n ymwneud â beiciau);

· gwersyllfeydd;

· llogi beiciau;

· atyniadau ymwelwyr amrywiol;

· canolfannau gweithgaredd (ar gyfer amrywiaeth o chwaraeon a gweithgareddau hamdden).

2.2
Mae’r strategaeth hon yn gyson â pholisïau cenedlaethol a lleol gan gynnwys:

· Cynlluniau Cludiant Lleol gwahanol Awdurdodau Lleol. 

· y Strategaeth Feicio Genedlaethol (1996);

· Strategaethau rhanbarthol fel Partneriaeth Canolbarth Cymru;

· mae Cynulliad Cenedlaethol Cymru’n datblygu strategaeth gerdded a beicio gyfunol ar hyn o bryd. 

· Cynllun Rheoli’r Parc Cenedlaethol.

Nodau Craidd y Strategaeth

NC1
Manteisio i’r eithaf ar rôl beicio fel ffurf o hamdden, twristiaeth a chludiant i drigolion ac ymwelwyr i’r Parc ac o fewn y Parc.

Targedau a dyddiadau allweddol:

1. Ceisio sicrhau bod y partneriaid i gyd yn mabwysiadu’r Strategaeth Feicio (gan gynnwys cynrychiolwyr etholedig yr Awdurdodau Unedol): 2001;

2. Asesu llwybrau a chyfleusterau’n fwy manwl a pharatoi amlinelliad o’r costau: 2001;

3. Sicrhau adnoddau i ymgymryd â’r gweithredoedd allweddol a amlinellir yn y strategaeth trwy gynigion am gyllid: 2001-2007;

4. Casglu gwybodaeth sylfaenol am arferion beicio presennol: 2001-2002;

5. Cynyddu nifer y teithiau beicio yn y Parc Cenedlaethol bedair gwaith: 2011.

NC2
Datblygu twristiaeth feicio fel rhan arwyddocaol o economi cyffredinol y Parc Cenedlaethol a’i gymunedau.

Targedau a dyddiadau allweddol:

1. Datblygu ymgyrch dwristiaeth feicio unswydd: 2003;

2. Sefydlu cyfraniad presennol beicio at economi twristiaeth: 2001;

3.
Cynyddu cyfanswm cyfraniad adnabyddadwy beicio at economi twristiaeth y Parc Cenedlaethol erbyn 2007.

NC3
Gwella’r seilwaith beicio yn y Parc i gwrdd ag anghenion y marchnadoedd ymwelwyr posibl a hyrwyddo datblygiad economaidd trwy dwristiaeth cynaliadwy.

Targedau a dyddiadau allweddol:

1. Datblygu llwybrau beicio cenedlaethol, rhanbarthol a lleol, gan sicrhau bod pob aneddiad arwyddocaol a chyrchfan twristiaid wedi’u cysylltu â Rhwydwaith Beicio Bannau Brycheiniog: 2007;

2. Agor mannau parcio digonol ym mhob aneddiad arwyddocaol a chyrchfannau twristiaid: 2005.

NC4
Gwella seilwaith ategol ar gyfer twristiaeth feicio.

Targedau a dyddiadau allweddol:

1. Nodi nifer y busnesau sy’n cefnogi beicio ar hyn o bryd;

2. Cynyddu nifer darparwyr llety sy’n croesawu beicwyr;

3. Cynyddu nifer y gwasanaethau arloesol ar gyfer beicwyr – fel llogi beiciau, atgyweirio beiciau, achub beiciau a theithiau beic tywysedig.

4. Cynyddu nifer y beicwyr sy’n cyrraedd y Parc Cenedlaethol ar drên: 2007;

5. Cynyddu nifer y teithiau a gwasanaethau bws sy’n cludo beiciau: 2007.

NC5
Cynyddu cyhoeddusrwydd am feicio ar gyfer pob math o daith

Targedau a dyddiadau allweddol:

1. Teithiau a chyfleusterau beicio i gael eu cynnwys yn llawn mewn llenyddiaeth hyrwyddo yn awr ac yn y dyfodol: 2001-2007;

2. Cynyddu nifer y taflenni sy’n hyrwyddo beicio a dim arall: 2001-2007.

NC6
Gwella diogelwch beicio

Targedau:

1. Cadarnhau nifer y beiciau a ladratwyd (trwy adroddiadau’r Heddlu) ac ystyried materion diogelwch cyffredinol: 2001;

2. Gwella diogelwch beicio trwy ddarparu parcio saff a diogel: 2005.

3.
Awdurdod y Parc Cenedlaethol a Phartneriaid


Y Parc Cenedlaethol

3.1
Parc Cenedlaethol Bannau Brycheiniog yw’r uwchdir hawsaf cael ato i lawer o boblogaeth De Cymru a Lloegr – wedi’i leoli o fewn taith awr mewn car o ardaloedd poblog De Cymru a Bryste, a rhwng dwy a thair awr o Firmingham, Gorllewin Canolbarth Lloegr a Llundain.  

3.2
Mae cyfanswm o 32,000 o bobl yn byw’n y Parc Cenedlaethol.  Y diwydiannau pwysicaf yw ffermio, twristiaeth a gwasanaethau cyhoeddus, ariannol a gwasanaethau eraill.


Awdurdod y Parc Cenedlaethol

3.3
Gweinyddir Parc Cenedlaethol Bannau Brycheiniog gan Awdurdod Parc Cenedlaethol arbennig.  Mae’r Awdurdod yn cynnwys Pwyllgor o aelodau a benodwyd yn lleol ac yn genedlaethol a thros 100 aelod o staff.  Detholir aelodau lleol gan yr awdurdodau lleol sydd â rhannau o’u hardal o fewn y Parc Cenedlaethol.  Penodir aelodau cenedlaethol gan Ysgrifennydd Gwladol Cymru.  Prif swyddogaethau’r Awdurdod yw diogelu harddwch naturiol y Parc, cynorthwyo ymwelwyr i fwynhau a deall y Parc a meithrin lles pobl leol.


Partneriaid

3.4 Bydd y sefydliadau canlynol yn datblygu’r Strategaeth Feicio mewn partneriaeth ag Awdurdod y Parc Cenedlaethol:

· Awdurdodau Lleol (sydd â chyfrifoldeb cyfreithiol dros reoli priffyrdd cyhoeddus a hyrwyddo gwelliannau cludiant trwy Gynlluniau Cludiant Lleol):
· Cyngor Sir Powys;

· Cyngor Sir Fynwy;

· Cyngor Bwrdeistref Sirol Blaenau Gwent;

· Cyngor Bwrdeistref Sirol Tor-faen;

· Cyngor Bwrdeistref Sirol Caerffili;

· Cyngor Bwrdeistref Sirol Merthyr Tudful;

· Cyngor Bwrdeistref Sirol Rhondda Cynon Taf;

· Cyngor Bwrdeistref Sirol Castell-nedd Port Talbot;

· Cyngor Sir Caerfyrddin.

· Ymddiriedolaeth y Bannau: casgliad o gyrff sector cyhoeddus a busnesau lleol, sefydliadau gwirfoddol, cynghorau cymuned a grwpiau diddordebau lleol.

· Groundwork Merthyr a Rhondda Cynon Taf: sydd wedi cyflawni gwaith gwych i ddatblygu a hyrwyddo Taith Taf.
· Sustrans Cymru: sydd wedi cyfrannu at ddatblygu’r Rhwydwaith Beicio Cenedlaethol yn y Parc Cenedlaethol ac o’i gwmpas.
· Bwrdd Croeso Cymru: sy’n cydlynu mentrau pwysig fel Moving Up A Gear.
· Cyngor Cefn Gwlad Cymru: sy’n ceisio gwella mynediad i gefn gwlad (yn rhannol trwy gymorth grant)
· Yr Ymddiriedolaeth Genedlaethol: tirfeddiannwr arwyddocaol (Corn Du, Pen y Fan, Pen-y-Fâl a rhan fach o’r Ysgyryd) a chorff cadwraeth sydd am hyrwyddo mynediad wedi’i reoli’n drylwyr.
· Dyfrffyrdd Prydain: yn y broses ar hyn o bryd o ail‑archwilio rôl gludiant y rhwydwaith camlesi, gan gynnwys y llwybrau tynnu, mewn ymgynghoriad â DETR. 

· Y Fenter Goedwigaeth: tirfeddiannwr lleol pwysig arall a ffynhonnell llwybrau hamdden gyda rheolwyr lleol sy’n awyddus i fanteisio ar y posibiliadau o annog ymwelwyr ar feic.
· Gweithredwyr Cludiant Cyhoeddus:

· Trenau Valley Lines;

· Trenau Wales and West;

· Partneriaeth Fws y Bannau;

· Cwmnïau Bws fel Stagecoach a First Cymru.

4.
Strategaeth Farchnata


Pwysigrwydd Marchnata

4.1
Os ydym am gwrdd â’r nodau a’r targedau craidd wrth hyrwyddo beicio a thwristiaeth feicio, mae’n rhaid gwneud defnydd helaeth o’r cyfleusterau beicio a ddarperir fel rhan o weithredu’r strategaeth hon.  Dim ond wrth argyhoeddi’r bobl sy’n rhoi cyllid y bydd eu harian yn arwain at newid mewn arferion teithio ac o fudd i’r economi y bydd strategaeth ar gyfer cyllido darpariaeth cyfleusterau’n llwyddo.

4.2
Mae’r term “marchnata” yn cael ei gymysgu’n aml â “chyhoeddusrwydd” ac fe’i ystyrir fel rhywbeth a wneir ar ôl penderfynu ar seilwaith yn unig.  Ond mae marchnata da’n sylfaenol mewn gwirionedd, wrth gynllunio ar gyfer cyfleusterau beicio ac wrth gyflwyno cynigion am gyllid ar gyfer cynllunio ac adeiladu.  Un elfen yn unig o farchnata llawer ehangach yw cyhoeddusrwydd.

4.3 Mae strategaeth farchnata beicio twristiaeth Parc Cenedlaethol Bannau Brycheiniog yn diffinio’r angen i ddarparu cyfleusterau ar gyfer beicwyr.  Mae’r strategaeth yn seiliedig ar Raglen Marchnata Twristiaeth Feicio a Datblygu Cynnyrch 2001-2003 Bwrdd Croeso Cymru sy’n nodi pedair rhan allweddol o’r farchnad a fydd angen eu diwallu os ydym am gwrdd ag amcanion a thargedau’r strategaeth:

· Beicio Teulu;

· Gwyliau Beicio;

· Teithiau Beicio;

· Beicio Mynydd.

Beicio Teulu

4.4
Defnyddwyr achlysurol iawn yw beicwyr teulu’n aml sy’n ffafrio beicio mewn tywydd braf ar lwybrau beic heb drafnidiaeth mewn ardaloedd cefn gwlad.  Gallai’r daith feicio fod yn rhan o wyliau hirach neu o ganolfan gartref gerllaw’r Parc Cenedlaethol neu ynddo.


Gwyliau Beicio

4.5
Mae’r rhan hon o’r farchnad yn cynnwys pobl sy’n ffafrio dianc i gefn gwlad am wyliau byr neu am wyliau hirach.  Maent wedi’u lleoli mewn un ganolfan ac yn debygol o feddu ar rywfaint o brofiad o feicio, ac yn dewis cyrchfannau lle ceir cyfleusterau beicio ac efallai cerdded.  Y llwybrau mwyaf priodol ar gyfer gwyliau beicio yw naill ai rhai oddi ar-ffordd neu ar lonydd tawel.


Teithiau Beicio 

4.6
Mae Teithiau Beicio’n wyliau lle mae pobl yn teithio i wahanol letyau ar feic.  Gall gwyliau bara o ddau i dri diwrnod i rai wythnosau.  Mae teithwyr beiciau’n dewis trefnu eu teithlenni eu hunain fel arfer yn hytrach na phrynu gwyliau pecyn ac mae llawer yn defnyddio’u beiciau eu hunain.  Er fod teithwyr beiciau’n tueddu i ddefnyddio lonydd tawel, maent yn barod i ddefnyddio ffyrdd prysur ar adegau.


Beicio Mynydd

4.7
Ystyrir beicio mynydd yn fwy o chwaraeon neu weithgaredd awyr agored er nad yw hyn yn golygu bod pob gweithgarwch yn digwydd mewn digwyddiadau a drefnir.  Gall beicwyr mynydd naill ai fod yn ymwelwyr dydd neu’n ymwelwyr sy’n aros fel rhan o wyliau hirach.  Maent yn tueddu i deithio mewn grwpiau bach ar lwybrau oddi ar-ffordd sy’n llawn her mewn ardaloedd mynyddig.  Gall y pellter a deithir amrywio -  yn dibynnu ar y tir a lefel arbenigedd y beiciwr.

Strategaeth ar gyfer Beicio Teulu

4.8
Bydd y strategaeth hon yn cynnwys nodi a hyrwyddo cyrchfannau twristiaeth allweddol trwy:

· gynnwys manylion am fynediad i feicwyr (h.y. llwybrau) a chyfleusterau beicio (fel parcio, llogi ac atgyweirio) ar daflenni a gwefannau atyniadau twristiaid unigol:

· gwybodaeth fanwl am feicio mewn cyhoeddiadau a gwefannau, fel:

· Beacons Bannau (y prif bapur newydd i ymwelwyr);

· Prosiect Gwybodaeth Leol Ymddiriedolaeth y Bannau;

· Bwrdd Croeso Cymru (Llyfryn Canolbarth Cymru)

· Lle i Aros yn Sir Frycheiniog;

· www.breconbeacons.org (gwefan yr APC);

· www.brecon-beacons.com.

· nodi llwybrau beicio teulu wedi’u lleoli ar gylchdeithiau byr (wedi’u lleoli o amgylch canolfan lle mae cyfleusterau ar gael fel arfer) neu lwybrau un cyfeiriad (gydag opsiwn cludiant cyhoeddus ar gyfer dychwelyd o bosib).

· datblygu taflen a map llwybrau cyfunol a fydd yn cyfuno map o’r rhwydwaith cyfan gyda manylion am nifer o lwybrau cylchol ac un cyfeiriad mewn mannau allweddol trwy’r Parc Cenedlaethol i gyd.

· targedu pobl allweddol: mabwysiadu dull rhagweithiol o ddosbarthu llenyddiaeth feicio i feicwyr teulu posib trwy ymgyrch ymwybyddiaeth feicio Travelwise™ a fydd yn canolbwyntio ar dair thema allweddol:

· chwalu rhai camargraffiadau cyffredin (h.y. bod pob llwybr beicio posib yn y Parc yn serth neu ar ffyrdd â thrafnidiaeth drom);

· pwysleisio atyniadau cefn gwlad yn y Parc a’r pethau i’w gwneud (canolbwyntio ar y cyrchfannau allweddol a nodir uchod);

· dangos manteision beicio i iechyd a ffitrwydd personol (pwysig iawn yng nghymunedau cymoedd De Cymru lle mae iechyd gwael yn broblem).


Strategaeth ar gyfer Beicio Gwyliau Byr

4.9
Bydd y strategaeth hon yn canolbwyntio ar ddatblygu a hyrwyddo nifer o ganolfannau rhagoriaeth ar gyfer beicio ar-ffordd, mewn tair ffordd:

· Pecynnau Gwyliau Beicio mewn Canolfan: cynnwys mapiau llwybr safonol a chyson ar gyfer teithiau beicio dydd cylchol a gwybodaeth am lety sy’n croesawu beicwyr a chyfleusterau ategol i feicwyr.  Mae tair ardal bosibl:

· Ardal Llandeilo / Llanymddyfri (rhan o’r ardal hon yn unig sydd o fewn y Parc Cenedlaethol);

· Dyffryn Brynbuga (rhan o’r ardal hon yn unig sydd o fewn y Parc Cenedlaethol);

· Ardal Aberhonddu / Tal-y-bont ar Wysg / Crucywel.

· Seminarau Beicio:  wedi’u cynllunio i gynorthwyo busnesau a chymunedau lleol i ddeall sut allant elwa o waith a wneir i ddatblygu a hyrwyddo’u hardal fel cyrchfan Gwyliau Beicio a beth ellir ei wneud i groesawu a denu twristiaid beicio. 

· Mapio Llwybrau Teithiau Beicio Gwyliau Byr:  cynnwys gweithio â phartneriaid lleol sydd â chynlluniau’n barod i ddatblygu llwybrau teithio gwyliau byr, datblygu ffurf, brandio a chynllun safonol ar gyfer mapio ac argraffu gwybodaeth ar gyfer llwybrau fel hyn. 


Strategaeth ar gyfer Teithiau Beicio
4.10
Bydd hyn yn cynnwys datblygu:

· teithlenni a mapiau llwybrau;

· canolfannau llety ac arweinlyfrau ar gyfer llwybrau;

· cynlluniau gwobrwyo a stampio;

· cynlluniau cludo bagiau;

· gwasanaethau gwybodaeth ar gyfer llwybrau.


Strategaeth ar gyfer Beicio Mynydd

4.11
Bydd y strategaeth datblygu llwybrau ar gyfer beicio mynydd yn cynnwys:

· cyfeirbwyntiau cynhwysfawr ar bob llwybr oddi ar-ffordd y mae gan feicwyr hawl cyfreithiol i’w defnyddio, yn arbennig:

· LLwybrau Ceffyl Cyhoeddus (cerddwyr a marchogion yn cael blaenoriaeth);

· Cilffyrdd Agored i Bob Traffig (BOATs);

· Cilffyrdd Cyfyngedig (a arferai gael eu galw’n Ffyrdd a Ddefnyddir fel Llwybrau Cyhoeddus - RUPPs); 

· Ffyrdd Cyngor Heb Darmac.

· cynnal a chadw a diogelu llwybrau trwy strategaeth a fydd yn cynnal a chadw Ffyrdd Cyngor a PROWs a sicrhau na cheir rhwystrau arnynt. 

· datblygu canolfannau ar gyfer beicio mynydd a fydd.

· yn agos at lwybrau oddi ar-ffordd priodol;

· lle parcio diogel;

· lluniaeth;

· toiledau;

· cawod a mannau newid;

· cyfleusterau golchi beic;

· llety sy’n croesawu beicwyr (ar gyfer y rhai hynny sy’n aros yn yr ardal).

· siopau sy’n gwerthu cyfarpar awyr agored;

· adloniant a gweithgareddau min nos (ar gyfer y rhai hynny sy’n aros yn yr ardal).

· llogi, gwerthu ac atgyweirio beiciau mynydd;

· digwyddiadau a heriau beiciau mynydd.

· mae Canolfannau Beicio Mynydd arfaethedig yn cynnwys:

· Crucywel;

· Canolfan Fynydda Libanus a Defynnog/Pontsenni;

· Talgarth; 

· Tal-y-bont ar Wysg;

· Ystradgynlais;

· Ystradfellte.

· datblygu canolfan feicio mynydd unswydd yn Abercraf, gan gynnwys llwybrau â chyfeirbwyntiau, llety, lluniaeth a chyfleusterau hyfforddiant ffitrwydd. 

· ymgyrch gyhoeddusrwydd beicio mynydd: bydd cyfres o daflenni a phecynnau’n rhoi gwybodaeth sylfaenol fel:

· hyd llwybr a’r amser disgwyliedig i’w gwblhau;

· syniad o’r wyneb ac unrhyw lwybrau sy’n anodd iawn beicio arnynt;

· codau ymddygiad (mae’r rhain wedi’u hysbysebu’n dda’n barod);

· llwybrau dianc pan fo tywydd garw;

· unrhyw gyfleusterau ar hyd neu ar ddechrau/diwedd llwybr.

5.
Datblygu Llwybrau

5.1 Bydd y llwybrau beicio a ddatblygir fel rhan o’r strategaeth hon yn cael eu cynllunio i ddarparu beicio diogel a phleserus i feicwyr teulu, beicwyr gwyliau byr, teithwyr beic a beicwyr mynydd.

5.2 Mae llwybrau wedi’u categoreiddio fel a ganlyn:

· Llwybrau Cenedlaethol:  yn rhan o’r Rhwydwaith Beicio Cenedlaethol (NCN), mae’r rhain yn cynnwys cymysgedd o lwybrau ar-ffordd ac oddi ar-ffordd sy’n addas ar gyfer beicwyr teulu, beicwyr gwyliau byr a theithwyr beic pell yn arbennig.

· Llwybrau Rhanbarthol:  mae’r rhain yn darparu cysylltiadau rhwng y llwybrau NCN ac yn darparu rhai o’r prif gysylltiadau rhwng prif darddleoedd a chyrchfannau o fewn y Parc Cenedlaethol.  Mae’r mwyafrif o lwybrau rhanbarthol ar-ffordd ac felly’n fwy addas ar gyfer teithwyr beic.  Wrth eu cyfuno â llwybrau lleol, gall rhannau o lwybrau rhanbarthol (yn arbennig ger prif drefi a phentrefi) hefyd gael eu defnyddio gan feicwyr gwyliau byr.

· Llwybrau Lleol:  y rhain yw’r rhai mwyaf niferus ac maent yn darparu cyfleoedd yn bennaf ar gyfer llwybrau beicio cylchol i feicwyr teulu a beicwyr mynydd yn arbennig.  Gall llwybrau lleol hefyd ddarparu cysylltiadau byr rhwng llwybrau rhanbarthol ac felly hwyluso llwybrau cylchol ar gyfer beicwyr gwyliau byr.

5.3
Disgrifir y llwybrau sydd i’w datblygu fel rhan o’r strategaeth hon yn y Rhaglen Weithredu ac fe’u dangosir yn ddaearyddol yn Ffigwr 1.

6.
Mesurau Ategol

6.1
Ni fydd datblygiad llwybrau beicio atyniadol a diogel yn arwain at gynnydd mewn twristiaeth feicio os na ddarperir cyfleusterau ategol amrywiol:  Mae’r cyfleusterau gofynnol yn cynnwys:

· mannau parcio diogel i feiciau:  ym mhob prif dref a phentref  ac yn y mwyafrif o gyrchfannau twristiaeth mawr fel y Ganolfan Fynydda, Parc Gwledig Craig-y-nos a Chastell Careg Cennen;

· llety sy’n croesawu beicwyr – datblygu cronfa ddata o ddarparwyr llety sy’n croesawu beicwyr a dosbarthu gwell deunydd cyhoeddusrwydd;

· datblygu cronfa ddata o siopau sy’n cyflenwi cyfarpar beicio ac atgyweirio beiciau ac ymchwilio i gynlluniau arloesol fel achub beiciau;

· llogi beiciau: gan gynnwys darpariaeth teithiau beicio tywysedig;

· byrddau gwybodaeth ar hyd llwybrau: yn rhoi manylion am hanes yr ardal ynghyd â darpariaeth cyfleusterau cyfagos ar gyfer beicwyr;

· cyfleusterau lluniaeth ar ddechrau a diwedd llwybrau beicio ac mewn mannau strategol ar hyd y ffordd.

7. Cysylltiadau â Chludiant Cyhoeddus

Bws Beic y Bannau 


7.1 Darperir gwasanaeth arloesol Bws Beic y Bannau o Gaerdydd i Aberhonddu gan gerbyd llawr isel sy’n tynnu ôl-gerbyd cludo beiciau wedi’i gynllunio a’i adeiladu’n arbennig ar gyfer 24 beic.  Mae’r gwasanaeth yn rhedeg ochr yn ochr â Thaith Taf ac yn galluogi i feicwyr deithio ar y bws i un cyfeiriad a beicio’n ôl i’r cyfeiriad arall.  Mae’r gwasanaeth wedi tyfu’n gyflym ar ôl dechrau’n dawel.  Er enghraifft, erbyn diwedd haf 2000, roedd y gwasanaeth Bws Beic yn llawn ac roedd yn rhaid ychwanegu ail ôl-gerbyd i gwrdd â’r galw.

7.2
Yn ystod 2001 mae ail wasanaeth Bws Beic, y tro hwn o Abertawe, yn cael ei ddarparu.  Mae gwaith yn cael ei wneud yn barod i ddarparu “trip undydd i gymunedau” i annog trigolion yn y Parc Cenedlaethol i weld mwy o’r ardal y maent yn byw ynddi ac annog trigolion rhai o’r ardaloedd mwy difreintiedig i fwynhau cefn gwlad.

7.3
Hefyd bydd y prosiect yn darparu arweiniad cynhwysfawr i’r holl gludiant cyhoeddus i’r Parc Cenedlaethol ac o fewn y Parc a bydd hwn yn cael ei ddosbarthu’n rhad ac am ddim ym mhob lleoliad allweddol yn y Parc Cenedlaethol.  Mae gwaith yn cael ei gyflawni i roi gwybodaeth amserlen ar wefan ac i annog y gymuned i ymgynghori trwy rwydwaith o asiantaethau gwybodaeth pentref y Parc Cenedlaethol.

Prosiectau Bws Beic ar gyfer y Dyfodol

7.4
Mae Partneriaeth Bws y Bannau’n gobeithio ychwanegu at lwyddiant y prosiect Bws Beic arbrofol a darparu amrywiaeth fwy cynhwysfawr o wasanaethau a fydd yn rhedeg o’r prif ardaloedd poblog i’r Parc Cenedlaethol, ochr yn ochr â’r llwybrau beicio.

7.5
Y fenter bwysicaf ar hyn o bryd yw datblygu llwybr Bws Beic Sul yr Haf yn wasanaeth a ddarperir trwy gydol y flwyddyn.  Byddai’r bysus yn tynnu ôl-gerbydau beiciau drwy’r amser.  Byddai’r ôl-gerbydau ar ffurf y cynllun “cyfnod dau” sy’n cael ei ystyried ar hyn o bryd a gobeithir sicrhau cyllid ar gyfer ei ddatblygu.  Bydd y cynllun newydd hwn yn galluogi llwytho’n gynt ac y bydd y beiciwr ei hun yn gallu llwytho a dadlwytho beiciau er bod y gyrrwr wrth law os oes angen cymorth.

7.6
Bydd gwaith yn cael ei wneud ar y cyd ag Awdurdodau Lleol i nodi gofynion seilwaith a fydd yn hwyluso’r gwasanaeth ar gyfer pobl mewn cadair olwyn ac yn arbennig o ran eu hanghenion i allu manteisio ar gefn gwlad.  Rhagdybir y bydd gofynion seilwaith yn cynnwys “llwythwyr bws” a gwybodaeth amserlen mewn mannau strategol ar y llwybr.

7.7
Mae angen darparu cerbydau newydd llawr isel a chyfleuster “penlinio”, gyda 30 o seddi a lle diogel ar gyfer hyd at bedair cadair olwyn.  Byddai cerbydau ac ôl-gerbydau’n rhedeg mewn lifrai arbennig a fyddai’n hyrwyddo’r gwasanaeth.  Gellid cyflwyno tocynnau ar gyfer yr ardal gyfan gyda thocynnau ar gael ymlaen llaw mewn Canolfannau Croeso a siopau cymuned i sicrhau bod y gwasanaeth yn haws i’w ddefnyddio.

7.8
Rhan allweddol o’r prosiect fydd defnyddio cerbydau a yrrir gan danwyddau “gwyrdd” fel Nwy Petrolewm Hylifedig (LPG) neu Nwy Naturiol Cywasgedig (CNG).  Ceisir cyllid ar gyfer rhan o’r costau premiwm ac ar gyfer y prosiect fel arddangoswr gan gronfa Powershift yr Ymddiriedolaeth Arbedion Ynni.  Gellir gwireddu a chyflawni manteision amgylcheddol gwirioneddol fel hyn.

7.9
Y bwriad yn y tymor hirach yw datblygu llwybrau Bws Beic eraill o’r prif ardaloedd poblog i dde a dwyrain y Parc Cenedlaethol – a ffurfio rhwydwaith o “brif” lwybrau a fydd yn rhedeg ochr yn ochr â llwybrau beicio i’r Parc Cenedlaethol ac o fewn y Parc.  Bydd hyn yn caniatáu i lawer mwy o bobl allu dal y bws mewn un cyfeiriad a beicio’n ôl i’r cyfeiriad arall (naill ai mewn un diwrnod neu gan aros dros nos ar y ffordd).  Gallai beicwyr sy’n aros am wyliau hirach o fewn y Parc Cenedlaethol ac sy’n teithio ar lwybrau rhanbarthol a lleol hefyd ddefnyddio’r gwasanaethau hyn.

7.10
Rhagwelir y bydd y llwybrau ychwanegol canlynol yn cael eu cysylltu â’r prif rwydwaith Bws Beic, yn amodol ar gyllid a galw teithwyr:

· Casnewydd – Cwmbrân – Pont-y-pŵl – Blaenafon – Y Fenni – Aberhonddu;

· Pen-y-bont ar Ogwr – Port Talbot – Castell-nedd – Aberhonddu;

· Llanelli – Abertawe – Pontardawe – Ystradgynlais – Aberhonddu;

· Caerfyrddin – Llandeilo – Llanymddyfri – Aberhonddu.

Gwasanaethau Bws Beic Lleol

7.11
Nid oes llawer o bobl yn defnyddio gwasanaethau bws lleol yn y rhan fwyaf o’r Parc Cenedlaethol a golyga hyn bod Awdurdodau Lleol yn cynnal cerbydau i deithio bron yn wag trwy’r flwyddyn i gyd.  Mewn egwyddor mae’r diffyg cefnogaeth gan “deithwyr troed arferol” yn golygu y gallai beicwyr a’u peiriannau ddefnyddio’r lle sydd ar gael.  Er hynny, ar hyn o bryd mae trefn y seddi ar fysus lleol ar gyfer teithwyr troed yn unig a golyga hyn nad oes lle i feiciau na ellir eu plygu.

7.12
Gellid datrys y sefyllfa hon gyda phrosiect peilot arloesol a fyddai’n datblygu llwybr bws lleol i, neu o fewn, Bannau Brycheiniog a fyddai’n atyniadol i feicwyr.   Gellid gwneud hyn trwy nodi dau brif maen prawf:

· llwybr beicio paralel y gellid ei ddefnyddio ar gyfer beicio’n ôl i’r cyfeiriad arall;

· tarddleoedd a chyrchfannau (fel aneddiadau mwy) y byddai beicwyr yn debyg o fod am deithio rhyngddynt.

7.13
Gyda golwg ar y meini prawf hyn ar gyfer y gwasanaeth a’r llwybrau beicio a nodwyd ym mhennod 5, mae’n ymddangos y gellid datblygu nifer o wasanaethau lleol ar gyfer beicwyr:

· Gwasanaeth 158: Abertawe – Castell-nedd – Banwen;

· Gwasanaeth 39: Aberhonddu – Talgarth – Y Gelli – Henffordd;

· Gwasanaeth 47: Aberhonddu – Llanfair ym Muallt - Llandrindod. 

7.14
Mae gan y llwybrau hyn i gyd lwybr beicio paralel y gellid ei ddefnyddio i ddychwelyd.  Hefyd, maent i gyd yn cysylltu ag ardaloedd poblog gerllaw’r Parc Cenedlaethol ac ynddo. 


Gwasanaethau Bws Post

7.15
Mae Bysus Post yn gweithredu yn yr ardaloedd mwyaf gwledig lle nad yw cludiant cyhoeddus confensiynol yn ymarferol.  Maent yn cael eu gweithredu gan Swyddfa’r Post a’u cynnal gan Awdurdodau LLeol ac maent yn perfformio rôl ddeuol o ddosbarthu a chasglu post a chludo teithwyr rhwng lleoliadau cyfagos.  Nod y strategaeth hon fydd gweithredu prosiect peilot trwy ddefnyddio bws post sydd wedi’i addasu i gludo beiciau.


Gwella Teithiau Beic-Rheilffordd Cyfunol

7.16
Ni ellid cynyddu nifer y teithiau beic-rheilffordd ar hyn o bryd gan nad oes trenau cymwys nag amrywiaeth apelgar o wasanaethau.  Dim ond y bobl fwyaf ymroddedig sy’n gwneud yr ymdrech ar hyn o bryd oherwydd yr holl rwystrau i gludo beiciau ar drenau.

7.17
Bydd cynyddu nifer y teithiau beic-rheilffordd cyfunol i ac o Fannau Brycheiniog yn gofyn am:

· ddatblygu llwybrau diogel rhwng gorsafoedd a’r rhwydwaith beicio’n y Parc – mae hon yn fenter sy’n cael ei datblygu gan awdurdodau lleol a Sustrans;

· cynyddu nifer y gwasanaethau trên i orsafoedd sy’n agos at y Parc Cenedlaethol – dylai hyn gael ei gyflawni gyda rhyddfraint newydd Cymru a’r Gororau;

· cynyddu nifer y beiciau a ganiateir ar bob gwasanaeth trên – eto dylai hyn gael ei gyflawni gyda rhyddfraint newydd Cymru a’r Gororau.


Rheilffordd Fynydd Aberhonddu

7.18
Mae Rheilffordd Fynydd Aberhonddu’n rhedeg ar hyn o bryd o Pant (Merthyr Tudful) i Ddolygaer ac yn dilyn trywydd cyn lwybr GWR i Aberhonddu.  Gall teithwyr deithio mewn cerbydau arsylwi at bob tywydd tu ôl i hen locomotif stêm trwy olygfeydd hyfryd i Barc Cenedlaethol Bannau Brycheiniog a hyd ymyl Cronfa Ddŵr Taf Fechan.  Mae’r Rheilffordd yn atyniad twristiaeth poblogaidd iawn yn barod a bellach mae bwriad i ehangu’r llinell i Dal-y-bont ar Wysg.

7.19 Byddai estyniad y rheilffordd yn ffurfio’r prosiect arloesol fel rhan o gynllun twristiaeth ehangach ar gyfer y Parc.  Rhagwelir y bydd y prosiect yn creu delwedd newydd ar gyfer yr ardal i gyd, gan ddarparu ffordd i ymwelwyr gyrraedd y Parc heb orfod defnyddio car a hefyd cysylltu â thema treftadaeth haearn Merthyr Tudful.

7.20
Mae’r prosiect yn gyfle gwych i gyfuno teithiau rheilffordd a beicio o Ferthyr Tudful tua’r gogledd.  Pe bai gwasanaeth rheilffordd i/o Dal-y-bont ar Wysg yn gallu cludo beiciau, byddai Taith Taf yn galluogi beicio i un cyfeiriad a thaith trên i’r cyfeiriad arall.  Byddai’r rheilffordd hefyd yn caniatáu mynediad i Daith Taf  i’r gogledd tuag Aberhonddu a Thalgarth ar gyfer teithiau beicio ymlaen ac i’r llwybrau beicio teulu o amgylch Llan-gors.

8. Monitro

Pwysigrwydd Monitro

8.1
Gellir diffinio monitro fel y broses o arsylwi ar ymddygiad presennol cludiant ac economaidd a mesur newidiadau o ganlyniad i gyflwyno cyfleusterau a gwasanaethau newydd.

Cynllunio Llwybrau Beicio

8.2
Gellir defnyddio’r broses fonitro i gynllunio llwybrau beicio newydd neu i uwchraddio rhai presennol.  Mae nifer o resymau pam bod cynllunio’n bwysig:

· sicrhau y bydd y llwybr yn cael ei ddefnyddio ac o ganlyniad gellid mesur buddion economaidd posib i’r ardal leol;

· sicrhau bod llwybrau’n cael eu hintegreiddio â dulliau eraill o deithio (fel gwasanaethau cludiant cyhoeddus);

· nodi unrhyw rwystrau posib i lwyddiant y llwybr;

· sicrhau bod gan lwybrau priodol y gallu i ddarparu ar gyfer pob defnyddiwr (h.y. gan gynnwys cerddwyr, pobl anabl a marchogion) ac y darperir y cyfleusterau priodol;

· nodi unrhyw broblemau a gwrthdaro posibl rhwng defnyddwyr (yn arbennig o ran diogelwch);

· monitro’r defnydd o’r cyfleuster ar ôl ei adeiladu er mwyn dangos llwyddiant a gwerth am arian.

Arddangos Manteision y Strategaeth Feicio

8.3 Ar ôl cynllunio a gweithredu’r llwybrau a’r cyfleusterau beicio, mae monitro gweithgareddau beicio’n broses bwysig i gadarnhau nifer y beicwyr ym Mannau Brycheiniog a’r cyfraniad y maent yn ei wneud at yr economi twristiaeth.  Bydd llwyddiant y strategaeth hon yn dibynnu ar sefydlu cronfa ddata ddigonol (h.y. cyn gweithredu’r strategaeth) ac yna monitro’n rheolaidd a chyson yn y blynyddoedd i ddod.

8.4
Mae cyfundrefn fonitro fel hyn yn bwysig iawn i sicrhau cymorth grant.  Bydd pob deiliad cronfa am dderbyn sicrwydd bod yr arian yn cael ei wario’n ddoeth ac y bydd pobl yn defnyddio’r cyfleusterau beicio a ddarperir.

Monitro’n y Dyfodol – Arolygon Twristiaeth

8.5
Gan mai un o brif amcanion y strategaeth hon yw hyrwyddo twristiaeth feicio, mae angen ymchwilio i botensial ac effeithiau gwirioneddol y strategaeth feicio ar yr economi lleol.  Gellir cynnal neu addasu nifer o arolygon twristiaeth cyffredinol:

· arolwg twristiaeth STEAM;

· rhaglen wedi’i haddasu gan Awdurdodau Lleol ac Ymddiriedolaeth y Bannau ar gyfer monitro’r economi twristiaeth.

8.6
Mae’r arolygon hyn yn mesur nifer y twristiaid a’u hagwedd a’u dyheadau ac felly’n ddull gwerthfawr o fesur llwyddiant a nodi pa gynhyrchion twristiaeth sydd angen eu datblygu ymhellach.


Monitro’n y Dyfodol – Cyfrifiadau Trafnidiaeth
8.7
Bydd angen cyfrifiadau trafnidiaeth ychwanegol er mwyn:

· asesu poblogrwydd llwybrau i’r Parc Cenedlaethol ac ynddo;

· asesu a yw ffordd yn addas ar gyfer llwybr beicio;

· cyfrifiadau wrth fynedfeydd meysydd parcio i fesur yr angen am fannau parcio i feiciau;

· mesur problemau trafnidiaeth mewn ardaloedd penodol;

· cyfrif beicwyr ar lwybrau penodol.

8.8
Er mwyn datblygu’r strategaeth feicio, mae’n bosib y bydd angen cynnal nifer o gyfrifiadau trafnidiaeth:

· dylai ffyrdd a ystyrir fel rhan o lwybr beicio fod yn amodol ar gyfrifiad yn y cyfnod cynllunio er mwyn gweld a yw’r drafnidiaeth yn ddigon tawel i sicrhau darpariaeth ddiogel ar gyfer beicwyr.

· dylai lleoliadau sydd, neu a allai fod, yn gyrchfannau beicio poblogaidd fod yn amodol ar gyfrifiad ar ddiwrnod priodol (fel penwythnos neu Ŵyl Banc).

· dylai lleoliadau lle gellid cael gwrthwynebiadau posib i ddarpariaeth llwybr beicio (yn arbennig lle rhennir y defnydd â dulliau eraill o deithio) fod yn amodol ar gyfrifiad.

· cyfrifiadau mewn meysydd parcio neu mewn cyrchfannau penodol (bydd data tocynnau ar gael mewn meysydd parcio talu ac arddangos);

· dylid cynnwys cyfrifiadau beicio awtomatig (ACCs) fel rhan o gostau cynllun llwybr beicio er mwyn gallu monitro’r llwybr yn rheolaidd;

· dylid cynnal cyfrifiadau llaw cyfnodol (chwemisol) ar lwybrau lle na ellir gosod ACCs.

8.9
Bydd angen arolygon monitro eraill ar gyfer datblygu rhwydwaith beicio Bannau Brycheiniog ymhellach ac i ddangos y galw am gyfleusterau newydd yn arbennig.  Mae angen targedu beicwyr ac ymwelwyr sydd wedi teithio mewn dulliau eraill (ac a fyddai’n fodlon beicio pe bai gwell cyfleusterau ar gael).  Gallai syniadau posib ar gyfer astudiaeth fonitro gynnwys:

· cyfweliadau wyneb yn wyneb â beicwyr mewn cyrchfannau allweddol;

· holiaduron hunan-gwblhau a ddosberthir mewn atyniadau twristiaeth, gan ddarparwyr llety, canolfannau croeso, siopau, meysydd parcio ac ati;

· holiaduron a anfonir i glybiau beicio (neu a ddosberthir trwy’r Clwb Teithiau Beicwyr).

9. Cyllid ac Adnoddau

Gwariant Cyfalaf

9.1 Mae gwariant cyfalaf yn gymwys i brosiectau seilwaith lle’r adeiladir cyfleusterau beicio, gan gynnwys:

· adeiladu a gosod arwyddion ar lwybrau oddi ar-ffordd;

· arwyddion a rhai mesurau rheoli trafnidiaeth ar lwybrau ar-ffordd;

· darparu mannau parcio ar gyfer beiciau;

· gosod rhifyddion trafnidiaeth/beicio awtomatig.

Cymorth Refeniw

9.2
Mae cymorth refeniw yn gymwys i eitemau nad ydynt yn creu asedion ffisegol yn uniongyrchol, fel:

· cynnal a chadw asedion presennol (fel glanhau ac atgyweirio llwybrau beicio oddi ar-ffordd);

· casglu gwybodaeth a monitro;

· mesurau cyhoeddusrwydd ac addysgu (fel cynhyrchu taflenni, mapiau, pecynnau beicio ac ati.)

· yr amser staff sy’n ofynnol i weithredu pob agwedd o’r strategaeth feicio.

Ffynonellau Cyllid Posibl

9.3
Dyma’r ffynonellau cyllid a fydd yn cael eu defnyddio i gyllido elfennau cyfalaf a refeniw y strategaeth feicio:

· Loteri Chwaraeon;

· Loteri Treftadaeth;

· Cronfa Adfywio Leol;

· Cynulliad Cenedlaethol Cymru, Grant Cludiant;

· Cynulliad Cenedlaethol Cymru; Croesfannau Priffyrdd

· Adnoddau Awdurdod Lleol ac Awdurdod Parc Cenedlaethol Bannau Brycheiniog;

· Awdurdod Datblygu Cymru (WDA);

· Bwrdd Croeso Cymru;

· Credydau Treth Dirlenwi;

· Ymddiriedolaeth Adfywio Meysydd Glo;

· Cyngor Cefn Gwlad Cymru (CCGC);

· Planning Gain;

· Cronfa Cyfleoedd Newydd;

· Cronfeydd Strwythurol Ewrop;

· LIFE;
· Y Fenter Goedwigaeth.

10.
Rhaglen Weithredu 


Cyflwyniad

10.1 Mae’r adran hon yn cynnwys Rhaglen Weithredu ymarferol y dylai’r holl bartneriaid ei dilyn.  Ceir tabl o weithredoedd cyfalaf a chyllid gyda phennawd y tabl yn dynodi pob “prif bartner”.  Mae angen dull fel hyn os yw’r strategaeth am gael ei gweithredu’n llawn.  Y rheswm dros nodi cyfrifoldebau pob partner fel hyn yw i geisio sicrhau bod pawb yn glir ynglŷn â pha sefydliad sy’n gyfrifol am ddarparu prosiect penodol, neu ran ohono.

10.2
Rhennir y tablau Rhaglen Weithredu yn bum colofn ac eglurir y rhain i gyd fel a ganlyn:


Colofn 1: Gweithredu

10.3
Mae hon yn nodi ac yn disgrifio’r prosiect sydd angen ei gyflawni. 


Colofn 2: Blaenoriaeth

10.4
Ni fydd unrhyw strategaeth yn gallu darparu pob cam gweithredu’n syth neu gyda’r un flaenoriaeth.  Ar y llaw arall, nid oes gan strategaeth “uchelgeisiol” gyffredinol heb ddyddiadau clir ganolbwynt ac nid yw’n ymarferol.  Felly’r ffordd orau ymlaen yw nodi tair blaenoriaeth ar gyfer dechrau prosiectau:


A: Dechrau yn 2001 neu 2002;


B: Dechrau yn 2003 neu 2004;


C: Dechrau yn 2005 ymlaen.

10.5 Rhagwelir y bydd yr holl brosiectau cyfalaf wedi’u cwblhau erbyn 2007 a bydd yr holl brosiectau refeniw wedi hen ymsefydlu a pharau erbyn y dyddiad hwn.


Colofn 3: Cost

10.6
Darperir amcangyfrifon cost mynegol ar gyfer cynlluniau cyfalaf a refeniw lle’n bosib.  Nid yw’r costau hyn yn sefydlog ac nid ydynt yn cyfleu ymrwymiad ariannol pendant gan brif bartneriaid neu bartneriaid ategol.  Gall y costau hyn newid wrth i ragor o waith gael ei wneud ar brosiectau unigol.  Er hynny, disgwylir i’r holl bartneriaid weithio ar gynllunio cyllidebau ac ar ddarpariaeth cyllid gan yr amrywiol ffynonellau a nodir yng Ngholofn 5 mewn partneriaeth â’r Awdurdod Parc Cenedlaethol.  Nid yw’r costau refeniw a nodir yn gostau ar gyfer y prosiect cyfan o reidrwydd, ond yn hytrach yn dangos y cyfraniad gan y prif bartner.


Colofn 4: Partneriaid Ategol

10.7
Er fod gweithrediadau o fewn y strategaeth yn cael eu dyrannu i brif bartneriaid yn ôl penawdau’r tabl, yn aml mae gan fwy nag un sefydliad gyfrifoldeb cyfartal dros ddarparu prosiect mewn gwirionedd – yn arbennig os yw’n croesi ffiniau awdurdod lleol.  Gyda phrosiectau Rhwydwaith Beicio Cenedlaethol, yn gyffredinol mae un sefydliad wedi derbyn rôl y prif bartner gydag eraill a restrir yng ngholofn 4.  Gyda llwybrau beicio rhanbarthol a lleol (os ydynt yn croesi ffiniau awdurdod lleol), mae pob prif bartner yn gyfrifol am y rhan o’r llwybr o fewn eu hardal (ynghyd â phartneriaid ategol mewn ardaloedd cyfagos a restrir yng ngholofn 4).  Nid yw’r rôl fel partner ategol yn cyfleu rôl llai pwysig mewn unrhyw ffordd.  Mae angen i’r partneriaid i gyd roi cefnogaeth lawn i’w gilydd os yw’r strategaeth am lwyddo.


Colofn 5: Ffynonellau Cyllid

10.8
Nodir y ffynonellau cyllid mwyaf tebygol yng ngholofn 5.  Bydd y rhain yn seiliedig ar ystyriaeth o bob prosiect a’r ffynonellau cyllid mwyaf priodol ar yr adeg hon.  Nid yw presenoldeb ffynhonnell gyllid yn gwarantu y bydd ar gael neu’n briodol mewn gwirionedd.

